
ЖАМОАТЧИЛИКНИНГ БЮДЖЕТ ЖАРАЁНИДА ИШТИРОКИ ВА 

НАЗОРАТИНИНГ ИҚТИСОДИЙ САМАРАДОРЛИГИНИ ОШИРИШ ЙЎЛЛАРИ 

 

Умаров Умид Панжиевич 
Тошкент давлат  

иқтисодиёт университети 

мустақил тадқиқотчиси 

Аннотация. Мақолада жамоатчиликнинг бюджет жараёнида иштироки ва 

назоратининг бюджет маблағларидан фойдаланиш иқтисодий самарадорлигига таъсири 

назарий ва эмпирик жиҳатдан тадқиқ этилган. Жамоатчилик иштироки бюджет 

маблағларини аҳолининг реал эҳтиёжларига мувофиқ тақсимлаш, ахборот 

асимметриясини камайтириш, давлат харажатларининг манзиллилигини ошириш ҳамда 

лойиҳалар ижроси устидан жамоатчилик назоратини кучайтириш механизми сифатида 

баҳоланган.  Маҳаллий, Россия, Европа ва Америка олимларининг тадқиқотлари асосида 

жамоатчилик иштирокининг аллокацион самарадорлик, давлат хизматлари сифати, 

ижтимоий фаровонлик ва бюджет ҳисобдорлигига таъсири тизимлаштирилган. 

Тадқиқот натижасида “Жамоатчилик иштирокида бюджет самарадорлиги индекси”ни 

жорий этиш, лойиҳаларни ижросидан кейин жамоатчилик томонидан қабул қилиш 

механизмини кучайтириш, бюджет лойиҳалари бўйича “натижа паспорти”ни 

шакллантириш, ҳудудий иштирок самарадорлигини баҳолаш ва шериклик асосидаги 

молиялаштиришнинг бюджет мультипликаторини ҳисоблаш бўйича илмий-амалий 

таклифлар ишлаб чиқилган. 

Калит сўзлар: бюджет жараёни, жамоатчилик иштироки, жамоатчилик 

назорати, ташаббусли бюджет, OpenBudget, бюджет самарадорлиги, аллокацион 

самарадорлик, очиқлик, ҳисобдорлик, шериклик асосида молиялаштириш, маҳаллий 

бюджет, жамоатчилик фикри. 

 

ПУТИ ПОВЫШЕНИЯ ЭКОНОМИЧЕСКОЙ ЭФФЕКТИВНОСТИ УЧАСТИЯ 

ОБЩЕСТВЕННОСТИ В БЮДЖЕТНОМ ПРОЦЕССЕ И ОБЩЕСТВЕННОГО 

КОНТРОЛЯ 

 

Умаров Умид Панжиевич 

Независимый соискатель  

Ташкентского государственного 

Аннотация. В статье с теоретической и эмпирической точек зрения исследуется 

влияние участия общественности в бюджетном процессе и общественного контроля на 

экономическую эффективность использования бюджетных средств. Участие 

общественности рассматривается как механизм распределения бюджетных ресурсов в 

соответствии с реальными потребностями населения, снижения информационной 

асимметрии, повышения адресности государственных расходов, а также усиления 

общественного контроля за реализацией бюджетных проектов. На основе исследований 

отечественных, российских, европейских и американских учёных систематизировано 

влияние общественного участия на аллокационную эффективность, качество 

государственных услуг, общественное благосостояние и бюджетную подотчётность. 

По результатам исследования разработаны научно-практические предложения по 

внедрению «Индекса эффективности бюджета с участием общественности», 

совершенствованию механизма общественной приёмки проектов после их реализации, 

формированию «паспорта результатов» бюджетных проектов, оценке эффективности 

общественного участия на территориальном уровне, а также расчёту бюджетного 

мультипликатора финансирования на основе партнёрства. 

Ключевые слова: бюджетный процесс, участие общественности, общественный 

контроль, инициативное бюджетирование, OpenBudget, бюджетная эффективность, 

аллокационная эффективность, открытость, подотчётность, финансирование на 

основе партнёрства, местный бюджет, общественное мнение. 

Abstract. This article examines the impact of public participation and oversight in the 

budget process on the economic efficiency of public fund utilization from both theoretical and 

empirical perspectives. Public participation is considered a mechanism for allocating budgetary 

resources in accordance with the actual needs of the population, reducing information 

asymmetry, improving the targeting of public expenditures, and strengthening public oversight of 

budget project implementation. Based on studies conducted by Uzbek, Russian, European, and 

American scholars, the research systematizes the effects of public participation on allocative 

efficiency, the quality of public services, social welfare, and budget accountability. As a result, 

the study develops scientific and practical recommendations for introducing a "Public 

Participatory Budget Efficiency Index," strengthening mechanisms for public acceptance and 

evaluation of completed projects, establishing a "Results Passport" for budget-funded projects, 

assessing the effectiveness of public participation at the regional level, and calculating the 

budget multiplier of partnership-based financing. 

Keywords: budget process, public participation, public oversight, participatory budgeting, 

OpenBudget, budget efficiency, allocative efficiency, transparency, accountability, partnership-

based financing, local budget, public opinion. 

 

Кириш 

Замонавий давлат молиясини бошқаришда бюджет маблағларининг 

самарадорлигини таъминлаш фақат маблағларни белгиланган мақсадларга сарфлаш ёки 

молиявий интизомга риоя қилиш билан чекланмайди. Бюджет харажатларининг ҳақиқий 

иқтисодий ва ижтимоий натижадорлиги уларнинг аҳоли эҳтиёжларига қанчалик мос 

келиши, давлат хизматлари сифатини қай даражада яхшилаши ва жамоатчилик томонидан 

қандай баҳоланиши билан ҳам белгиланади. 

Анъанавий бюджетлаштириш шароитида давлат органлари аҳолининг маҳаллий 

даражадаги эҳтиёжлари тўғрисида тўлиқ ахборотга эга бўлмаслиги мумкин. Жамоатчилик 

иштироки ушбу ахборот асимметриясини камайтириш, аҳоли учун энг долзарб 

муаммоларни тўғридан-тўғри аниқлаш ва бюджет ресурсларини уларга йўналтириш 

имконини беради. Шу маънода фуқаролар иштирокидаги бюджетлаштириш молиявий 

ресурсларни тақсимлашнинг нафақат демократик, балки иқтисодий механизми 

ҳисобланади. 

Ўзбекистонда мазкур механизм “Очиқ бюджет” ахборот портали орқали 

институционаллаштирилган. Амалдаги низом “Ташаббусли бюджет”ни фуқаролар 

томонидан ижтимоий аҳамиятга эга муаммолар бўйича лойиҳаларни шакллантириш, 

саралаш, овоз бериш орқали ғолибларни аниқлаш ва уларни бюджет маблағлари 

ҳисобидан молиялаштириш жараёни сифатида белгилайди. Низомда лойиҳалар 

ижросининг хронологиясини портал орқали кузатиш, ҳисобдорлик, очиқлик ва 

жамоатчилик назорати учун алоҳида механизмлар ҳам назарда тутилган [1].  

Жамоатчилик иштирокини энди кичик ҳажмдаги экспериментал механизм сифатида 

эмас, балки маҳаллий бюджет харажатларининг сезиларли қисмини аҳоли афзалликлари 

асосида шакллантирувчи институт сифатида баҳолаш зарурлигини кўрсатади. Шу билан 

бирга, иштирокчилар ёки овозлар сонининг кўпайиши ўз-ўзидан иқтисодий 

самарадорликни англатмайди.  

Ушбу мақоладан кўзланган асосий мақсад - Ўзбекистонда жамоатчиликнинг бюджет 

жараёнида иштироки ва назоратининг иқтисодий самарадорлигини openbudget.uz 

платформасининг расмий статистикаси ҳамда хорижий эмпирик тадқиқотлар асосида 

баҳолаш ва мазкур самарадорликни ошириш бўйича илмий-амалий таклифлар ишлаб 

чиқишдан иборат. 

 

Адабиётлар шарҳи 

У.Ю. Ўроқовнинг “Ташаббусли бюджетлаштириш” ўқув қўлланмасида ташаббусли 

бюджетнинг мазмун-моҳияти, ҳуқуқий ва ташкилий асослари, фуқаролар томонидан 

таклиф киритиш, лойиҳаларни саралаш, овоз бериш ва ғолиб лойиҳаларни 

молиялаштириш механизмлари ягона мантиқий жараён сифатида тизимлаштирилган [5]. 

Муаллифнинг ёндашуви жамоатчилик иштирокини бюджет маблағларини тақсимлашнинг 

алоҳида босқичи эмас, балки таклифдан молиялаштиришгача бўлган узлуксиз жараён 

сифатида баҳолаш зарурлигини кўрсатади.  

Ш. Абдуллаева ва Ф. Ахмедова бюджетни шакллантириш жараёнига аҳолини жалб 

қилиш бюджет шаффофлигини кучайтириши, молиявий саводхонликни ошириши, давлат 

институтларига ишонч ҳамда давлат ресурсларидан мақсадли фойдаланишни англайдиган 

солиқ тўловчи маданиятини ривожлантиришини таъкидлайдилар [6]. Уларнинг илмий 

ёндашувидан келиб чиқиб, жамоатчилик иштирокининг натижасини фақат овозлар сони 

эмас, бюджет саводхонлиги ва ҳисобдорлик эффектлари орқали ҳам баҳолаш мақсадга 

мувофиқ.  

С.А. Воронин, Ж.А. Авлиякулова ва Р.Н. Амонов Ўзбекистонда ташаббусли 

бюджетлаштиришнинг тўпланган салоҳияти ва ривожланиш истиқболларини таҳлил 

қилиб, мазкур механизмни давлат ва фуқаролар ўртасидаги ҳамкорлик ва ишончни 

кучайтирувчи институт сифатида баҳолаган [7]. Уларнинг тадқиқоти Ўзбекистон 

тажрибасида фуқаролар ташаббуси, бюджет маблағлари ва қўшма молиялаштириш 

ўртасидаги боғлиқликни ривожлантириш зарурлигини кўрсатади.  

Россиялик олимлар В.В. Вагин ва И.В. Петрова “Влияние гражданской 

партисипации на эффективность бюджетных расходов” мақоласида жамоатчилик 

иштироки билан бюджет харажатлари самарадорлиги ўртасидаги боғлиқликни махсус 

тадқиқ этган. Муаллифлар Россия давлат дастурлари ва “Комфорт шаҳар муҳитини 

шакллантириш” федерал лойиҳаси маълумотлари асосида фуқаролар иштирокининг 

бюджет харажатлари самарадорлигини оширишда аҳамиятли эканлиги ҳақида хулоса 

чиқарган ва жамоатчилик иштироки самарадорлигини баҳолаш учун махсус кўрсаткичлар 

ишлаб чиқишни тавсия этган [8].  

Ушбу тадқиқотнинг мазкур мақола учун муҳим жиҳати - аллокацион самарадорлик 

тушунчасидир. Яъни фуқаролар иштироки мавжуд ресурслардан кўпроқ маблағ яратиб 

бермаслиги мумкин, бироқ мавжуд маблағларни аҳоли учун юқорироқ наф келтирадиган 

йўналишларга қайта тақсимлаш орқали иқтисодий самарадорликни оширади. 

Э.А. Титов ва В.А. Паксиваткина рақамли фуқаролик иштироки платформаларини 

Россия ва хорижий тажриба асосида баҳолаган. Улар 28 та индикатордан иборат баҳолаш 

тизимини таклиф этиб, рақамли платформаларни институционал тузилма, контент, 

хизматлар, иштирок ва технологиялар бўйича баҳолашган. Тадқиқотда кўриб чиқилган 24 

та Россия портали ичида атиги 8 таси медиан баҳолаш чегарасидан юқори натижа 

кўрсатган, аксарият порталлар эса кўпроқ ахборот бериш функцияси билан чекланган [9]. 

Муаллифлар фойдаланувчилар сўровларини, автоматлаштирилган баҳолаш ва сунъий 

интеллект имкониятларини қўллаш орқали рақамли иштирок платформалари 

самарадорлигини баҳолашни такомиллаштиришни таклиф этадилар.  

Мазкур ёндашув OpenBudget.uz платформасининг самарадорлигини ҳам фақат 

электрон овоз бериш имконияти билан эмас, балки таклиф билдириш, лойиҳани кузатиш, 

натижани баҳолаш  ва тескари алоқа функцияларининг тўлиқлиги билан ўлчаш 

лозимлигини асослайди. 

Француз ва немис тадқиқотчилари Yves Sintomer, Carsten Herzberg ва Anja Röcke 

Европа мамлакатларидаги иштирокчи бюджетлаштириш амалиётини қиёсий ўрганиб, 

Бразилиядан Европа мамлакатларига кўчирилган модель турли институционал шаклларга 

эга бўлганини кўрсатган [10]. Муаллифлар ягона универсал модел мавжуд эмаслиги, 

самара институтларнинг дизайни, фуқаролар иштирокининг реал таъсир даражаси ва 

маҳаллий бошқарув тизимига боғлиқ эканлигини асослайдилар.  

Yves Cabannes 25 та Лотин Америкаси ва Европа муниципалитетлари тажрибасини 

ўрганиб, иштирокчи бюджетлаштиришни маҳаллий демократия ва ҳудудий ривожланиш 

соҳасидаги муҳим институционал инновация сифатида баҳолайди [11]. Унинг таҳлили 

иштирок механизмининг қиймати фуқароларга шунчаки маслаҳат бериш ҳуқуқи эмас, 

балки реал молиявий қарор қабул қилиш ваколатининг маълум қисмини бериш билан 

боғлиқлигини кўрсатади.  

Европа тажрибасида иштирок кўлами ҳам муҳим. Масалан, Португалиянинг 

Кашкайш шаҳридаги иштирокчи бюджетлаштиришнинг дастлабки олти йиллик 

тажрибасида 206 минг аҳолига эга шаҳарда 150 мингдан зиёд фуқаро жараёнларга жалб 

этилган ва 88 та жамоатчилик томонидан танланган лойиҳа амалга оширилган. Бу 

иштирокнинг муниципал бошқарувга ишонч билан боғлиқлигини кўрсатувчи амалий 

мисолдир.  

Sónia Gonçalves Бразилия муниципалитетларининг 1990–2004 йиллардаги 

маълумотларини таҳлил қилиб, иштирокчи бюджетлаштириш жорий қилинган 

муниципалитетларда бюджет харажатлари аҳоли афзалликларига яқинроқ шаклланганини 

аниқлаган. Хусусан, санитария ва соғлиқни сақлаш соҳаларига харажатлар улуши ошган 

ва бу жараён чақалоқлар ўлими даражасининг пасайиши билан боғланган [12].  

Бу натижа жамоатчилик иштирокининг иқтисодий самарасини фақат “қанча маблағ 

ажратилди?” деган савол билан эмас, балки маблағ қандай ижтимоий натижага айланди? 

деган мезон орқали баҳолаш зарурлигини кўрсатади. 

Америкалик сиёсатшунослар Michael Touchton ва Brian Wampler Бразилиянинг 

йирик шаҳарлари бўйича узоқ муддатли маълумотларни таҳлил қилиб, иштирокчи 

демократик институтлар аҳоли фаровонлиги билан ижобий боғлиқ эканлигини кўрсатган 

[13]. Улар иштирок, институционаллашув ва давлатнинг ижтимоий сиёсатини биргаликда 

амалга ошириш юқорироқ ижтимоий натижаларга олиб келиши мумкинлигини 

асослайдилар.  

Шу тариқа, адабиётлар таҳлилидан келиб чиқадиган асосий илмий бўшлиқ шундаки, 

иштирокчи бюджетлаштириш кўп ҳолларда демократик иштирок ёки шаффофлик нуқтаи 

назаридан баҳоланади, аммо иштирок, бюджет тақсимоти, лойиҳа ижроси, жамоатчилик 

назорати, якуний ижтимоий-иқтисодий натижа занжири ягона комплекс кўрсаткич 

асосида етарлича баҳоланмайди. 

 

Тадқиқот методологияси 

Тадқиқотда тизимли, қиёсий, динамик, институционал ва иқтисодий-статистик 

таҳлил усулларидан фойдаланилди. 

Эмпирик база сифатида openbudget.uz порталининг 2024–2026 йиллардаги 

“Ташаббусли бюджет” статистикаси, Ўзбекистон Республикаси Иқтисодиёт ва молия 

вазирлигининг очиқ маълумотлари ҳамда амалдаги норматив-ҳуқуқий ҳужжатлар олинди. 

openbudget.uz порталининг мавсумий статистикаси ғолиб лойиҳалар сони, маблағлар 

ҳажми, овозлар ва қониқиш даражасини таққослаш имконини беради.  

Бир ғолиб лойиҳага тўғри келадиган ўртача бюджет маблағи қуйидагича 

ҳисобланди: 

O‘LQ = BM / GL, 
бу ерда: 

O‘LQ  бир ғолиб лойиҳага тўғри келадиган ўртача қиймат; 

BM  ғолиб лойиҳаларнинг умумий молиялаштириш қиймати; 

GL  ғолиб лойиҳалар сони. 

Жамоатчилик иштирокининг иқтисодий самарадорлиги қуйидаги беш ўлчовда 

баҳоланди: 

1. Тақсимлаш самарадорлиги  бюджет ресурсларининг аҳоли эҳтиёжлари ва 

афзалликларига мувофиқ тақсимланиши;  

2. Натижавий самарадорлик  молиялаштирилган лойиҳанинг аниқ товар, хизмат 

ёки инфраструктура натижаси;  

3. Ижро самарадорлиги  лойиҳаларнинг ўз вақтида ва сифатли бажарилиши;  

4. Назорат самарадорлиги  жамоатчилик учун маблағ ва ижрони кузатиш 

имконияти;  

5. Молиявий мультипликация самараси  бюджет маблағига қўшимча равишда 

жамоатчилик маблағларининг сафарбар қилиниши.  

Тадқиқотнинг чеклови шундаки, openbudget.uz статистикаси иштирок кўлами ва 

молиялаштириш ҳажмини яхши акс эттиради, бироқ барча лойиҳаларнинг узоқ муддатли 

иқтисодий натижалари бўйича ягона панель маълумотлар базаси ҳозирча мавжуд эмас. 

Шу сабабли Ўзбекистон қисмида сабабий таъсир эмас, асосан дескриптив ва 

институционал самарадорлик баҳоланади; сабабий боғлиқлик бўйича хулосалар хорижий 

эмпирик тадқиқотлар билан қиёсланади. 

 

Натижалар 

2024 йил биринчи мавсуми маълумотлари жамоатчилик овозлари натижасини аниқ 

физик кўрсаткичларда ўлчаш имконияти яратилаётганини кўрсатади. Лойиҳаларни 

шакллантириш жараёнининг рақамлаштирилиши ва товар-хизматлар классификаторининг 

жорий қилиниши натижасида ҳар бир ғолиб лойиҳа бўйича эришиладиган натижани 

ҳисоблаш имконияти пайдо бўлган.  

Масалан, 2024 йил биринчи мавсуми доирасида мактаблар учун 4 646 та интерактив 

доска, 68 мингта парта ва 2,7 мингта компьютер харид қилиниши 130 минг ўқувчининг 

замонавий таълим шароитларидан фойдаланиш имкониятини яхшилаши қайд этилган.  Бу 

ҳолат жамоатчилик иштирокининг иқтисодий самарадорлигини баҳолашда янги 

ёндашувни талаб этади: “ажратилган маблағ”  “харид қилинган ресурс”  “қамраб 

олинган аҳоли” “давлат хизмати сифатидаги ўзгариш”. Шундай ёндашув бюджет 

маблағларининг фақат ўзлаштирилиши эмас, уларнинг бир бирлиги ҳисобига яратилган 

жамоат нафини аниқлаш имконини беради. 

Амалдаги ташаббусли бюджет низомида ҳисобдорлик ва очиқлик билан бир қаторда 

жамоатчилик назорати алоҳида боб сифатида белгиланган. Ғолиб лойиҳаларни 

молиялаштириш босқичларини фуқаролар портал орқали бевосита кузатиш имконини 

берувчи “лойиҳаларни амалга ошириш хронологияси” механизми мавжуд.  

Мазкур механизм иқтисодиёт назариясидаги «принципал - агент» муносабатларида 

юзага келадиган ахборот асимметрияси ва манфаатлар зиддиятини юмшатишга хизмат 

қилади. Бунда лойиҳаларни танлашда иштирок этувчи аҳоли, уларнинг ижросини 

таъминловчи давлат ташкилотлари ҳамда пудратчилар ўртасидаги ахборот 

номутаносиблигининг қисқариши бюджет маблағларидан фойдаланиш шаффофлиги ва 

ижро интизомини мустаҳкамлаш учун иқтисодий замин яратади. 

International Budget Partnership’нинг 2025 йилги глобал тадқиқоти ҳам бюджет 

очиқлигининг ўзи етарли эмаслигини кўрсатади. 82 мамлакатни қамраб олган тадқиқотда 

кўплаб ҳукуматлар фуқаролар фикрини сўраса-да, атиги 7 мамлакат олинган таклифлар ва 

улар қандай ҳисобга олингани ҳақида тўлиқ маълумот эълон қилган. IBP жамоатчилик 

бюджет ижросини кузатиб борганида ҳукуматлар олдида маълумотни очиш, қарорларни 

асослаш ва камчиликларни тузатиш учун босим кучайишини таъкидлайди.  

Демак, иқтисодий самарадорлик учун иштирок овоз бериш босқичида тугамаслиги, 

балки лойиҳани қабул қилиб олиш ва кейинги эксплуатация натижаларини баҳолашгача 

давом этиши керак. 

2025 йил 17 декабрдаги КҚ-280-V-сон қарор билан аҳоли ва давлат ўртасида 

ташаббусли бюджет лойиҳаларини шериклик асосида молиялаштириш тартиби жорий 

қилинди. Умумий тартибда лойиҳа қийматининг 50 фоизи аҳоли, қолган 50 фоизи бюджет 

ҳисобидан молиялаштирилади. “Энг яхши солиқ тўловчи маҳалла” рўйхатига кирган 

маҳаллалар учун эса аҳоли ҳиссаси 25 фоиз, бюджет ҳиссаси 75 фоизни ташкил этади [4]. 

50/50 моделда ҳар бир 1 сўм бюджет маблағи 1 сўм жамоатчилик маблағини сафарбар 

қилиб, жами 2 сўмлик жамоат активини молиялаштириш имконини беради. Яъни шартли 

бюджет мультипликатори: 

BM = LQ / BQ = 2,0 
бу ерда  

LQ — лойиҳанинг умумий қиймати,  

BQ — бюджет ҳиссаси. 

25/75 моделда ҳар бир 1 сўм бюджет маблағига 0,33 сўм аҳоли маблағи тўғри келади 

ва умумий лойиҳа қиймати бюджет ҳиссасига нисбатан 1,33 бараварни ташкил этади. 2026 

йил биринчи мавсумида OpenBudget статистикаси 16 та шериклик лойиҳасини ғолиб 

сифатида қайд этган. 2026 йил иккинчи мавсумида эса шериклик асосида молиялаштириш 

учун 693 та ташаббус келиб тушган. Бу янги механизмга аҳолининг амалий қизиқиши 

шаклланаётганини кўрсатади.  

 

Муҳокама 

Тадқиқот натижаларини умумлаштириш асосида жамоатчилик иштирокининг 

бюджет самарадорлигига таъсирини қуйидаги занжир орқали ифодалаш мумкин:  

Жамоатчилик иштироки → маҳаллий аҳоли эҳтиёжлари тўғрисида тўлиқ ва ишончли 

ахборот шаклланиши → бюджет устуворликларини асосли белгилаш → бюджет 

ресурсларини тақсимлашдаги номутаносибликларни камайтириш → ижтимоий-иқтисодий 

нафли лойиҳаларни танлаш → жамоатчилик назоратини кучайтириш → лойиҳалар 

ижросида интизом ва сифатни ошириш → бюджет маблағларидан фойдаланишнинг 

иқтисодий ва ижтимоий натижадорлигини юксалтириш.Хорижий эмпирик тадқиқотлар 

мазкур механизмни қўллаб-қувватлайди. 

 Gonçalves’нинг Бразилия бўйича тадқиқоти харажатлар санитария ва соғлиқни 

сақлашга қайта тақсимланганини ва ижтимоий натижалар яхшиланганини кўрсатади; 

Sihotang’нинг Нью-Йорк бўйича натижалари эса иштирокчи бюджетлаштириш давлат 

хизматлари бўйича умумий шикоятларни камайтириш билан боғлиқ эканлигини 

кўрсатган.  

Шу сабабли жамоатчилик иштирокининг иқтисодий самарадорлиги овозлар сони 

билан эмас, овоз натижасида аҳоли учун яратилган қўшимча жамоат нафининг миқдори 

билан ўлчаниши лозим. 

Овоз бериш механизми аҳолининг афзалликларини аниқлайди, аммо юқори овоз 

олган лойиҳа автоматик равишда энг юқори ижтимоий-иқтисодий самарага эга деган 

хулосани бермайди. 

Аҳолиси кўп маҳалла оз сонли аҳоли яшайдиган, аммо инфратузилма эҳтиёжи анча 

юқори бўлган ҳудуддан кўпроқ овоз йиғиши мумкин. Шунингдек, юқори ташкилий 

ресурсга эга ташкилот ёки жамоа овоз тўплашда устунликка эга бўлиши эҳтимоли 

мавжуд. Шу боис ташаббусли бюджетда демократик танлов + ижтимоий адолат + 

иқтисодий натижадорлик ўртасида мувозанат таъминланиши лозим. 

2025 йил охиридаги амалдаги таҳрирда туман ва шаҳар бюджетларида иштирок 

этаётган маҳаллалар сонидан келиб чиқиб, қоида тариқасида камида 6 та ва кўпи билан 30 

та лойиҳа учун етарли маблағ режалаштириш белгиланган. Бу ҳудудлар ўртасида 

имкониятлар концентрациясини камайтиришга қаратилган институционал чора сифатида 

баҳоланиши мумкин.  

 

Илмий янгилик ва амалий таклифлар 

Бизнинг фикримизча, Ўзбекистонда жамоатчиликнинг бюджет жараёнида иштироки 

ва назоратининг иқтисодий самарадорлигини ошириш учун қуйидаги механизмларни 

жорий этиш мақсадга мувофиқ. 

1. “Жамоатчилик иштирокида бюджет самарадорлиги индекси”ни жорий этиш. 

Ҳозирги статистикада асосан лойиҳалар, овозлар ва маблағлар кўрсатилади. Уларни ягона 

комплекс баҳога бирлаштириш таклиф этилади: 

JIBSI = w₁P + w₂A + w₃E + w₄Q + w₅C + w₆L 

бу ерда: 

P - аҳолининг иштирок қамрови; 

A - маблағларнинг аҳоли афзалликларига мувофиқлиги; 

E - лойиҳалар ижросининг ўз вақтидалиги; 

Q - аҳолининг натижадан қониқиши; 

C - жамоатчилик назорати ва ахборот очиқлиги; 

L - бюджетдан ташқари жамоатчилик маблағларини жалб қилиш даражаси; 

w₁–w₆ — тегишли вазн коэффициентлари. 

Барча компонентларни 0–100 оралиғида нормаллаштириш орқали ҳар бир туман, 

шаҳар ва вилоят учун JIBSI ҳисоблаш мумкин. 

Бу “қайси ҳудуд кўпроқ овоз тўплади?” деган баҳолашдан “қайси ҳудуд иштирокни 

реал бюджет натижасига самарали айлантирди?” деган баҳолашга ўтиш имконини беради. 

2. Ҳар бир ғолиб лойиҳа учун “Бюджет натижаси паспорти”ни шакллантириш.  

Паспортда қуйидагилар акс эттирилиши лозим: муаммо → ажратилган маблағ → харид 

қилинган товар/иш → қамраб олинган аҳоли → ижро муддати → иқтисод қилинган 

маблағ → фуқаролар қониқиши → кейинги эксплуатация ҳолати. 

Масалан, “мактабни жиҳозлаш учун 1 млрд сўм ажратилди” деб кўрсатиш ўрнига: 1 

млрд сўм → 20 та интерактив доска + 300 та парта → 1 200 нафар ўқувчи → қониқиш 91% 

каби натижавий форматга ўтиш мақсадга мувофиқ. 

3. Лойиҳани қабул қилишда ташаббускор ва жамоатчилик иштирокини 

мажбурий элементга айлантириш. Пудратчи ёки буюртмачи лойиҳани якунлаганидан 

кейин портал орқали: техник қабул + ташаббускор тасдиғи + жамоатчилик баҳоси 

механизми амал қилиши лозим. 

Агар ташаббускор бажарилган ишда камчилик кўрсатса, лойиҳа автоматик тарзда 

“якунланган” ҳолатига ўтмасдан, тузатиш учун буюртмачига қайтарилиши мумкин.Бу 

назоратни ex post auditдан real-time public controlга яқинлаштиради. 

4. Шериклик асосидаги лойиҳалар учун “бюджет мультипликатори” 

кўрсаткичини жорий қилиш.  Ҳар бир ҳудудда: BM = умумий лойиҳа қиймати / бюджет 

маблағи ҳисобланиши лозим. 

50/50 шерикликда BM = 2,0. 

Бу ҳар бир бюджет сўми ҳисобига яна бир сўм хусусий/жамоатчилик ресурси жалб 

қилинганини кўрсатади. Шу орқали ҳудудларда жамоатчиликнинг фақат овоз билан эмас, 

молиявий иштирок орқали ҳам бюджет самарадорлигига қўшган ҳиссаси баҳоланади. 

5. “Овоз бериш”дан “маслаҳатлашувчи бюджетлаштириш”га ўтиш 

элементларини жорий қилиш. Йирик ёки бир-бирига яқин овоз олган лойиҳалар бўйича 

овоз беришдан олдин портал орқали: 

 қисқа иқтисодий асос;  

 аҳоли қамрови;  

 эксплуатация харажатлари;  

 муқобил вариантлар;  

 лойиҳа амалга оширилмаса келиб чиқадиган ижтимоий харажат  

 кўрсатилиши лозим. 

Бу фуқаронинг қарорини фақат эмоционал ёки шахсий манфаатга эмас, ахборотли 

танловга айлантиради. International Budget Partnership ҳам мазмунли иштирок учун 

фуқарога иштирокдан олдин етарли маълумот ва иштирокдан кейин унинг фикри қандай 

ҳисобга олингани ҳақида ҳисобот зарурлигини таъкидлайди.  

 

 Хулоса 

Тадқиқот натижалари жамоатчиликнинг бюджет жараёнида иштироки ва назорати 

бюджет маблағларидан фойдаланиш самарадорлигини оширишнинг муҳим 

институционал омили бўлиши мумкинлигини кўрсатди. 

Бироқ жамоатчилик иштирокининг иқтисодий самарадорлигини фақат овоз 

берувчилар, ғолиб лойиҳалар ёки ажратилган маблағлар сони билан баҳолаш етарли эмас. 

Мазкур кўрсаткичлар input ва process indicators, яъни ресурс ва жараён кўрсаткичларидир. 

Самарадорликни тўлиқ баҳолаш учун output, outcome ва impact - яъни яратилган 

инфратузилма, аҳоли қамрови, давлат хизмати сифати ва узоқ муддатли ижтимоий натижа 

кўрсаткичларига ўтиш зарур. 

Хорижий илмий тадқиқотлар ҳам ушбу хулосани қўллаб-қувватлайди. Бразилияда 

иштирокчи бюджетлаштириш харажатларни аҳоли устуворликларига мувофиқ қайта 

тақсимлаш ва соғлиқ-саломатлик натижалари билан, Нью-Йорк тажрибасида эса айрим 

давлат хизматлари натижадорлигининг яхшиланиши билан боғланган. Европа тажрибаси 

эса иштирокнинг самараси институт дизайни, ажратилган ресурслар ҳажми ва 

фуқароларнинг қарорларга реал таъсир қилиш даражасига боғлиқлигини кўрсатади.  

Ўзбекистонда 2025–2026 йилларда жорий этилган аҳоли ва давлат шериклиги 

механизми жамоатчилик иштирокининг янги иқтисодий босқичини шакллантирмоқда. 

50/50 шаклидаги шериклик бюджет маблағларига қўшимча жамоатчилик ресурсларини 

жалб қилиш орқали молиявий мультипликация эффектини яратиши мумкин. 2026 йил 

иккинчи мавсумида ушбу механизм бўйича 693 та ташаббус келиб тушгани унинг амалий 

салоҳияти мавжудлигини кўрсатади.  

Фикримизча, таклиф этилаётган Жамоатчилик иштирокида бюджет самарадорлиги 

индекси (JIBSI), Бюджет натижаси паспорти, бир бенефициарга харажат кўрсаткичи, 

шериклик бюджет мультипликатори ва жамоатчилик назорати рақамли панели мазкур 

трансформация учун услубий асос бўлиб хизмат қилиши мумкин. 

Натижада жамоатчиликнинг бюджет жараёнида иштироки фақат демократик 

бошқарув институти эмас, балки чекланган бюджет ресурсларини аҳоли учун энг юқори 

ижтимоий ва иқтисодий наф яратадиган йўналишларга тақсимлаш ҳамда уларнинг ижроси 

устидан узлуксиз назорат ўрнатиш механизмига айланади. 

 

Фойдаланилган адабиётлар 

1. Ўзбекистон Республикаси Олий Мажлиси Сенати Кенгашининг 2024 йил 30 

январдаги КҚ-666-IV-сон “Ташаббусли бюджет жараёнларини ўтказиш ҳамда 

